
Shakini Stotram

શાકિનીસ્તોત્રમ્

અથ સપ્તષષ્ટિતમઃ પટલઃ
શ્રીઆનન્દભૈરવી ઉવાચ
કુરુ નાથ વન્દનં ભો પૂજનં કવચં પઠ ।
વર્ણાધ્યાનં કણ્ઠપદ્મે સ્થિરો ભવ જગત્પતે॥ ૬૭-૧॥
પરમા શાકિની વિદ્યા મહામોહનિવારિણી ।
યોગિનીકોટિભિઃ સાર્ધં રાજતે સૂર્યવત્ સદા॥ ૬૭-૨॥
વારાણસીપુરે સ્થિત્વા કણ્ઠપદ્મસ્થિતાં ભજ ।
સ્તોત્રેણાનેન વિધિના ભક્તિં  કુરુ મહાશિવે॥ ૬૭-૩॥
અખણ્ડે નીલપઙ્કેરુહવિમલકરે સ્થાપિતાં ષોડશારે
હેમાભાં વિદ્યુતાભાં સુકણકવલયાં ચન્દ્રકોટિપ્રભાવામ્ ।
શ્રીકન્યાં શાકિનીશાં ત્રિપુરહરકરામ્ભોજપૂજાવિનોદીં
કામાખ્યાં રુદ્રમાયાં વધુનયનયુતાં શક્રકાન્તપ્રકાશામ્॥ ૬૭-૪॥
સિન્ધુસ્થાં ભાવયામિ પ્રમથગણવધૂપ્રોજ્જ્વલાં વેદયુક્તાં
યોગેન્દ્રાનન્દકર્ત્રીં કમલવલયાં નીલજીમૂતનેત્રામ્ ।
ઓઙ્કારાં કારણાખ્યાં મધુગૃહનિકરામષ્ટગેહપ્રકાશા-
માનન્દજ્ઞાનનિત્યાં દ્વિવિનદલકલાં કણ્ઠવૈકુણ્ઠશોભામ્॥ ૬૭-૫॥
ધર્માર્થજ્ઞાનદાત્રીં  ત્રિભુવનભુવિકાહ્લાદહેતોઃ પ્રકાશ્યાં
વિન્ધ્યસ્થાં પીઠકન્યાં ત્રિકમલનયનાં વેદહસ્તાં પ્રસન્નામ્ ।
સ્મેરાસ્યાં ચન્દ્રવક્ત્રાં હરિહરવિધિભિર્ધ્યાનગમ્યાં કદાચિ-
ચ્છમ્ભુસ્થાં ચારુરૂપાં ભવભયહરણીં તારિણીં  ભાવયામિ॥ ૬૭-૬॥
સૂક્ષ્માં સ્થૂલપ્રભાઢ્યાં ચરણતલવિભાકોટિબન્ધૂકકાન્તિં
કાન્તાનાં કામકાન્તાં જયરતિભવતીં  શાકિનીં  શોકહન્ત્રીમ્ ।
શબ્દાન્તઃપ્રાન્તરસ્થાં સ્થિતિલયગગનાં પદ્મરાગસ્રજાઢ્યાં

કાન્ત્યા વિશ્વં જ્વલન્તીં  મદનવધુરમાબીજમાલાં સ્મરામિ॥ ૬૭-૭॥
વ્યાઘ્રસ્થાં વ્યાઘ્રવસ્ત્રાં હરિણનયનકૈઃ કેવલાનન્દરૂપાં
વામાં શક્તિં  પ્રવાલાં ત્રિકુલજલકલાં કાલરાજેશ્વરીં  યામ્ ।
આનન્દાબ્ધૌ પ્રભાન્તીં  પ્રભુગણભયહાં માતૃકાબીજભૂષાં
ઘોરામટ્ટાટ્ટહાસ્યાં દશનસુહસનાં ચારુનેત્રાં ભજામિ॥ ૬૭-૮॥
બાલાદિત્યાયુતાભાં ચરમપદમદાં મદ્યમાધુર્યભક્ષાં
ક્ષોણીસિંહાસનસ્થાં   મણિમયજપમાલાભિર્વરાનન્દહસ્તામ્ ।
માતલ્લીલાકલાપાં તરતનુવિમલાં ચામલે કણ્ઠપદ્મે
નિત્યજ્ઞાનપ્રકાશાં ભજતિ મમ સદાનન્દચિત્તાવસન્નામ્॥ ૬૭-૯॥
હાલાપાનોદ્યતાઙ્ગીં   પરમસુખમયીં  વેદસન્તાનકર્ત્રીં
યોગાનન્દાદિકર્ત્રીં તરુણઘનઘટાઘોરરૂપાં કરાલામ્ ।
આકાશામ્ભોજમધ્યેઽવિકલકરયુષા વ્યાપકાઙ્ગપ્રકાશાં
સા માતા શ્રીં  વહન્તીં  પરિસમયકલૌ મોક્ષભક્તિં  ભજે ત્વામ્॥ ૬૭-૧૦॥
સા વિદ્યાધર્મચિન્તામણિગુણજનિતા યોજિતા જાતુ ભીતૌ
શબ્દબ્રહ્મૈકહેતુસ્થલનિલયમહાજ્ઞાનસાક્ષિપ્રતીતા ।
ત્વં માતા વેદમાતા હર હર કલુષં બાલિશં તારયન્તી
જીવાત્માનં દ્વિરક્ષક્ષયમરણભયભ્રાન્તિમાભઞ્જયન્તી॥ ૬૭-૧૧॥
જ્વાલા માલાવિલોલા કલયતિ કલુષં શાકિની સૈવ માતા
યાતાયાતપ્રભાતોદયદિવસનિશાભ્રાન્તિમોહારિનાશા ।
દાસાનામામવાસા વસતિ શશિગૃહે કાતીકેશાસુવંશા
સંસારેઽશાદિહંસા ચલ ચલ ચપલં ત્વં કલાષોડશારે॥ ૬૭-૧૨॥
બીજાત્મા યજ્ઞકુણ્ડે રચયતિ ચરણાચ્છન્દસાં ગદ્યપદ્યૈઃ
પાતાલે ભૂકરાલે કુલયુગદલકે નિર્ગતા વેદશક્તિઃ ।
પશ્યન્તી મધ્યમાદ્યા નયનવચનગા વૈખરી વાક્સ્વરૂપા
કણ્ઠે હૃત્પદ્મમૂલે કથયતિ કવિતા સ્તમ્ભિતાસ્ત્વાં પ્રયામિ॥ ૬૭-૧૩॥
પરા સા પર્વા સા રહિતમતહાસા પ્રવિશ મે

ઘનશ્યામે વામે દ્વિકમલલલાટેઽતિશિખયા ।
વહન્તી સિન્દૂરં ત્રિજપપરયાનામપરયા

મુખામ્ભોજે વશ્યા ભવભવયુગં ષોડશદલે॥ ૬૭-૧૪॥

રમા લજ્જા માયા વધુમદનકૂર્ચ્ચાસ્ત્રસહિતે
હિતે માતઃ શાકમ્ભરિ ધરણિ બાલા કમલયા ।
નિશાર્ધે શત્ર્વઙ્ગં  હન હન કરે સંહર રિપું
ત્રિતારી ષટ્કૂટા મદનવધુજાહ્નિજાયા હર અઘમ્॥ ૬૭-૧૫॥
યોગેન્દ્રાનન્દમુદ્રાં તરતનુતપનાં તાપિનીં  તપ્તદેહાં
મુગ્ધાનાં મોહમુગ્ધાં મુકુટશશિમણિચ્છાયયાચ્છન્નવેશામ્ ।
કામાખ્યાં બ્રહ્મબીજધ્વનિમદનકુલાદ્યાદિબીજપ્રતિષ્ઠાં
સ્વાહાન્તાં ભાવયામિ ક્ષિતિસુરપતિહંસાખ્યબ્રહ્માસ્ત્રવિદ્યામ્॥ ૬૭-૧૬॥
સાયાહ્ને કામલક્ષ્મીઃ પવનવિધુયુતા દીર્ઘનેત્રા ત્રિનેત્રા
સાવિત્રી મધ્યકાલે ન ચલતિ ચલતિ શ્રદ્ધયા મસ્તકોર્ધ્વે ।
કોટ્યર્કાભાસમાના ન નમતિ કુટિલં  તેજસા વ્યાકુલાલં
કાલોલ્કાકોટિકૂટં રમયતિ ધવલાસ્યારુણાઙ્ગી  પ્રભાતે॥ ૬૭-૧૭॥
ગાયત્રી વર્ણમાત્રામિતવનવનિતા માનિતા ભાલકૂપે
હાલાકાલાનલાઙ્ગી  તિમિરહરપદાલીઢપાદારવિન્દા ।
ત્વં વિદ્યા વાગ્ભવાદ્યા પ્રણવતનુમયી દેવલક્ષ્મીઃ પ્રસાદા
નાદાદ્યાચાર્ધચન્દ્રોજ્જ્વલયુગલં ષોડશારે મમારે॥ ૬૭-૧૮॥
જાયા માયા વિમાયા હયમુખિ વિમલે કેવલે તારહારે
હારાર્કચિત્રિતાઙ્ગિ  સ્વવધુયુગયુગે તારયદ્વન્દ્વચન્દ્રે ।
સ્વાહા મેધા સ્વધા ત્વં શ્રુતિનુતિસુનતિગ્રન્થિવાગ્વાદિની ત્વં
મામેકં રક્ષયુગ્મં ધરણિધરસુખં સઞ્ચયાગ્નિપ્રિયાન્તા॥ ૬૭-૧૯॥
એતત્ સ્તવવરં પઠેદ્યદિ સદા ધ્યાત્વા નરેન્દ્રઃ સુખી
ધન્યઃ પુણ્યમુપૈતિ દેવવિલયં પીઠાદિસન્દર્શનમ્ ।
યોગાનામપિ સિદ્ધિભાક્પ્રિયતરં જ્ઞાનં ધનં લભ્યતે
રાજાનં વશયન્તિ તે ચ સહસા સાક્ષાત્ કટાક્ષૈ રમામ્॥ ૬૭-૨૦॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સિદ્ધમન્ત્રપ્રકરણે
ષટ્ચક્રપ્રકાશે ભૈરવીભૈરવસંવાદે શાકિનીસ્તોત્રવિન્યાસો નામ
સપ્તષષ્ટિતમઃ પટલઃ॥ ૬૭॥

